
Bhagavatsamashraya

ભગવત્સમાશ્રય

સર્વવેદૈકવેદ્યં ચ સર્વવેદવિદં વિભુમ્ ।
ભગવન્તં શ્રયે રામં સર્વવેદૈકરક્ષકમ્॥ ૧॥
ચિદચિદ્દેહિનં નિત્યં ચિદચિત્તત્ત્વધારકમ્ ।
ભગવન્તં શ્રયે રામં ચિદચિત્તત્ત્વશેષિણમ્॥ ૨॥
સર્વજ્ઞં સર્વકર્તારં સર્વવીજં તથૈવ ચ ।
ભગવન્તં શ્રયે રામં પરમબ્રહ્મસંજ્ઞકમ્॥ ૩॥
અદ્વિતીયકૃતિં   તદ્વદદ્વિતીયાકૃતિં   પ્રભુમ્ ।
ભગવન્તં શ્રયે રામમદ્વિતીયં પરેશ્વરમ્॥ ૪॥
સર્વદા સર્વકાર્યેષુ સર્વેષાં ચ સહાયકમ્ ।
ભગવન્તં શ્રયે રામં કલ્યાણગુણસાગરમ્॥ ૫॥
રમણીયં ચ સર્વેભ્યઃ સર્વેભ્યો બલશાલિનમ્ ।
ભગવન્તં શ્રયે રામં સર્વેષાં રક્ષકં પરમ્॥ ૬॥
અમોઘં સ્તવનં યસ્ય યસ્યામોઘં ચ દર્શનમ્ ।
ભગવન્તં શ્રયે રામં સર્વોપાસ્યં તમાર્તિહમ્  ॥ ૭॥
પ્રેરકં સર્વભૂતાનાં સુહૃદં મુક્તિદં તથા ।
ભગવન્તં શ્રયે રામં ભક્ત્યા લભ્યં પરાત્પરમ્॥ ૮॥
શ્રિયાનન્દાર્યશિષ્ય શ્રીહર્યાનન્દાર્યનિર્મિતઃ   ।
ભૂયાત્ સમાશ્રયશ્ચૈષ ભવપાથોધિતારકઃ॥ ૯॥
ઇતિ પ્રતિપક્ષિભયઙ્કર જગદ્ગુરુ શ્રીહર્યાનન્દાચાર્ય
સિદ્ધશિરોમણિ કૃતો ભગવત્સમાશ્રયઃ સમ્પૂર્ણઃ ।

